
Longé koném Monbor bí bíkké ato-ayo pé gíka. 
Monbor mé bíkké ayodé ampi ambínki monam 
pitang ko domoka. Monbor bí  édém aipé dopopé 
doto. Bí ayodém tatto, “Sok amin okkon?”
Ayodé luto, “Purang pitang.”

Monbor bí mé:suto, “Ngo okum pé gílad 
ge:kula purang pitangíko doyéku.” 
Émpige:la bí lamtédo mitpan supéké, émna 
'purang pitang' 'purang pitang' émna okum 
pé gíkaku.

Odokké gídokudém bagém pé mo:rung ko:lo 
lé:tupsula kéttapkang. Odo bí aipé kikang, 
kinamki 'purang pitang' dém mitpansulangkula 
'doto péttang' émna lusang kangku. Su:pak bí 
'doto péttang' 'doto péttang' émna lula gídungku.

doto péttang

doto péttang



Lamtédo tani: ako a:m pidla dungai.
Bí Monbor ké 'doto péttang' 'doto péttang' 
émnam dém tadge:la aipé aglíng sangkang. 



Tani: dé luto, “Ngo arígso a:mém pidla 
dung, émpigel no 'doto péttang' émna 
ludun. Du:potok! Nom ayyo:pé ge:popé.” 
Odokké bím ménbomla gíkang. Monbor 
bí pésola luto, “Émpém ngo okko émna 
lupayén?” Tani: dé luto, “Déngkang 
péttang! Déngkang péttang!” 

Monbor bí 'déngkang péttang' 'déngkang 
péttang' émna lutíla gíkang.
Lamtédo péttang apta moné tani: ko ésab 
sorra létagai. Bí 'déngkang péttang' émnam 
dém tadge:la aipé aglíng sangkang. 

Apta moné tani: dé luto, “Ngo péttang sogap pé 
émna dung  émpige:la no 'déngkang péttang' 
émna ludun. Du:potok ! Nom ayyo:pé ge:popé.” 
Bígom Monbor mé ménbomla gíkang. 
Monbor bí pésola luto, “Émpém ngo okko 
émna lupayén?” 
Apta moné tani: dé luto, “Du:to péttang émto.”

Monbor bí  'du:to-péttang' 'du:to péttang' émna 
lutíla gíkang. Gíténgí:dok  bí kénong sangkang. 
Monobor bí Hotel ako ka:pasula gíangkang, 
odokké luto, “Ngo du:to péttang ko doyé.”
Hotel do sékosin tatkin tomang bí okkoméi 
maduson.

Émpige:la Monbor bí  'du:to-péttang' 'du:to 
péttang'  ko doyé émna lutíkang. Hoteldok 
tani: kídídé aglíng sangkang odokké bulu 
appídé  gíkumsuge:la kínggípé démto. Odo 
ayirdo bík o:yo gípasuto. 

Bík o:yo luto, “Ai nolu ngok ao sém  purang 
pitangém péson mopakton.” 
“Purang Pitang!”  émnam dém tadge:la 
aipé mé:po sangkangku. Odo Monbor bí 
bík o:yom luka” “É.. oua ngo édémítu dopé 
émna luduné.” 

